
ZAMONAVIY SHAROITLARDA 
MA’NAVIY-MA’RIFIY ISHLARNI 

OLIB BORISH USLUBIYOTI 
VA UNGA QO‘YILAYOTGAN 

TALABLAR

Ortiqova Nargiza Akramovna
Qo‘qon DU dotsenti, PhD

Suvonqulova Muxabbat Otamurot qizi
Qo‘qon DU talabasi

Annotatsiya: Ushbu maqolada ma’naviy-ma’rifiy ishlarni olib borish uslubiyoti, shuningdek, ma’naviy-ma’rifiy tadbirlar 
orqali talabalarda siyosiy faollikni rivojlantirishning mazmuni, mohiyati, shakllari va vositalari yoritib berilgan. Tadqiqotda 
ma’naviy-ma’rifiy faoliyatning zamonaviy talablarga mos metodik asoslari tahlil qilinadi.

Kalit so‘zlar: demokratlashuv jarayonlari, ma’naviy-ma’rifiy ishlarni tashkil etish metodikasi, zamonaviylashish, fuqarolik 
qadriyatlari, inson huquqlari, liberal erkinliklar.
Abstract: This article examines the methodology of organizing spiritual and educational activities, as well as the content, 
essence, forms, and means of developing students’ political activism through spiritual and educational initiatives. The 
study analyzes methodological approaches to conducting spiritual and educational work in contemporary conditions.

Key words: democratization processes, methodology of organizing spiritual and educational work, modernization, civic 
values, human rights, liberal freedoms.
Аннотация: В статье рассматривается методика организации духовно-просветительской деятельности, а также 
содержание, сущность, формы и средства развития политической активности студентов посредством духов-
но-просветительских мероприятий. Анализируются методические подходы к реализации духовно-просветитель-
ской работы в современных условиях.

Ключевые слова: процессы демократизации, методика организации духовно-просветительской работы, модер-
низация, гражданские ценности, права человека, либеральные свободы.

KIRISH
Jamiyatimizda ro‘y berayotgan demokratlashuv jarayonlarining hozirgi bosqichida xalq manfaat va ehtiyoj­

laridan kelib chiqib, uning konseptual asoslari ham uzluksiz ravishda rivojlantirib kelinmoqda. Buning natijasida 
mamlakatimizda demokratik islohotlarning izchilligini ta’minlashning zamonaviy manbalarini yaratish jarayon-
lari muttasil ravishda ro‘y bermoqda. Ma’naviy-ma’rifiy ishlarni tashkil etish metodikasini yaratish eng muhim 
vazifalardan biridir. Chunki har qanday ma’naviy-ma’rifiy tadbir metodik jihatdan puxta ishlab chiqilmasa, quruq 
safsatabozlikdan nariga o‘tmaydi.

MAVZUGA OID ADABIYOTLAR SHARHI
Zamonaviy sharoitda ma’naviy-ma’rifiy ishlarni tashkil etish masalasi O‘zbekistonda amalga oshirilayotgan 

demokratik islohotlar bilan chambarchas bog‘liq holda talqin qilinmoqda. Xususan, E. Kurbanov Yangi O‘zbe­
kistonda demokratik islohotlarning nazariy-siyosiy evolyutsiyasini tahlil qilarkan, jamiyatda siyosiy va fuqarolik 
faolligini rivojlantirishda ma’naviy-ma’rifiy omillarning muhim o‘rin tutishini asoslab beradi. Muallifning fikricha, 
demokratik tafakkur va siyosiy ongni shakllantirish jarayonida tizimli ma’naviy-ma’rifiy faoliyat barqaror rivojla-
nishning asosiy shartlaridan biri hisoblanadi.

Milliy taraqqiyot modeli doirasida ma’naviyat masalalariga yondashuv “Taraqqiyotning o‘zbek modeli” 
asarida konseptual jihatdan asoslangan. Ushbu manbada jamiyatni modernizatsiya qilish jarayonida qadri-
yatlar, an’ana va ma’naviy merosning uzviyligi muhim omil sifatida ko‘rsatiladi. Shuningdek, Inson huquqlari 

bo‘yicha O‘zbekiston Milliy markazi tomonidan e’lon qilingan “Yangi O‘zbekistonning barpo bo‘lishi” nomli 
tahliliy materiallarda ma’naviy-ma’rifiy ishlar demokratik islohotlarni amaliy jihatdan qo‘llab-quvvatlovchi ijtimoiy 
mexanizm sifatida baholanadi.

Hududiy va xalqaro kontekstda ma’naviy-ma’rifiy ishlarning ahamiyati M. Nazirovning Markaziy Osiyodagi 
siyosiy jarayonlarga bag‘ishlangan ilmiy tadqiqotlarida ham o‘z aksini topgan. Muallif siyosiy barqarorlik va 
ijtimoiy hamjihatlikka erishishda ma’naviy targ‘ibot hamda ma’rifiy faoliyatning rolini alohida ta’kidlaydi. Shu 
bilan birga, O‘zbekiston Respublikasini rivojlantirish bo‘yicha qabul qilingan Harakatlar strategiyasi hujjatlarida 
ma’naviy-ma’rifiy ishlarning davlat siyosati darajasida ustuvor yo‘nalish sifatida belgilanishi mazkur masalaning 
dolzarbligini yanada kuchaytiradi.

TADQIQOT METODOLOGIYASI
Ushbu tadqiqotda ma’naviy-ma’rifiy ishlarni olib borish uslubiyoti va unga qo‘yilayotgan talablarni ilmiy 

asosda o‘rganish maqsadida bir qator empirik va nazariy metodlardan foydalanildi. Ma’lumotlar, asosan, 
normativ-huquqiy hujjatlar, rasmiy konseptual dasturlar, ilmiy maqolalar, monografiyalar hamda soha mutaxas-
sislari tomonidan chop etilgan tahliliy materiallar asosida olindi. Shuningdek, oliy ta’lim muassasalarida amalga 
oshirilayotgan ma’naviy-ma’rifiy tadbirlar bo‘yicha mavjud uslubiy qo‘llanmalar va amaliy tajribalar ham tahlilga 
tortildi. Olingan ma’lumotlar taqqoslash, tizimlashtirish va mantiqiy umumlashtirish usullari orqali qayta ishlanib, 
mavzuga oid asosiy tendensiyalar va muammolar aniqlandi. Tahlil jarayonida ma’naviy-ma’rifiy ishlarni tashkil 
etishning samaradorligi, mazmuni va zamonaviy talablar bilan uyg‘unligi baholandi hamda xulosalar chiqarildi.

TAHLIL VA NATIJALAR
1.	 Tashkiliy ishlar. Ta’lim muassasalari rahbariyati va jamoat tashkilotlari hamkorligida rektorat hamda jamoat 

tashkilotlari ishtirokida professor-o‘qituvchilar va talabalar o‘rtasida olib boriladigan ma’naviy-ma’rifiy ishlar 
rejalarini ishlab chiqish muhim ahamiyat kasb etadi. Xususan, Prezidentimiz Sh. M. Mirziyoyev tomonidan 
2017- yil 7- fevraldagi farmoni bilan qabul qilingan “2017–2021- yillarda O‘zbekiston Respublikasini rivojlan-
tirishning beshta ustuvor yo‘nalishi bo‘yicha Harakatlar strategiyasi” buning yorqin misoli bo‘ldi. Harakatlar 
strategiyasida yurtimizda olib borilayotgan islohotlar samarasini yanada oshirish, davlat va jamiyatni har 
tomonlama jadal rivojlantirish uchun shart-sharoitlar yaratish, mamlakatimizni modernizatsiya qilish hamda 
jamiyat hayotining barcha sohalarini erkinlashtirish bo‘yicha beshta ustuvor yo‘nalish tasdiqlandi.
Muvaffaqiyatli mamlakatlar tajribasi shuni ko‘rsatadiki, zamonaviylashish, ijtimoiy-iqtisodiy va ilmiy siljishni 
maqsad qilgan jamiyatni isloh qilish, uni liberallashtirish va fuqarolik qadriyatlari, inson huquqlari hamda 
liberal erkinliklarning haqiqiy tashuvchisi bo‘lgan mas’uliyatli fuqaroni shakllantirmay turib, bunday jara­
yonlarni tasavvur qilish murakkabdir. Shu munosabat bilan O‘zbekiston islohotlarida avval boshidanoq 
jamiyat hayotining barcha jabhalarini liberallashtirishga katta e’tibor qaratilganligi qonuniydir.
Keyingi paytlarda ayrim o‘quv yurtlarida yoshlar jamoat tashkilotlarining tashabbuskorligi susayib, ular 
faqat oylik badallarni yig‘ish bilan, ba’zi joylarda esa tadbirkorlik deb, savdo-sotiq ishlarini tashkil qilish 
bilan cheklanib qolganligi sezilmoqda. Professor-o‘qituvchilar va talabalar ma’naviyatini yuksaltirishda 
hamda ularni ma’rifatli qilishda bu tashkilotlarning rektorat bilan yaqindan hamkorligi juda zarur. Asosiy 
tashkiliy ishlar ularning tashabbusi bilan amalga oshirilsa, yanada maqsadga muvofiq bo‘lar edi.

2.	 Respublikamiz Prezidenti va Hukumatining ma’naviyat va ma’rifatga oid farmonlari hamda qarorla-
rini jamoada keng muhokama qilish, ulardan kelib chiqadigan vazifalarni belgilab olish.

3.	 Respublika “Ma’naviyat va ma’rifat” kengashi, viloyat, shahar va tumanlardagi tegishli bo‘limlar 
bilan yaqindan hamkorlik o‘rnatish, mazkur tashkilotlar xodimlari bilan doimiy uchrashuvlar 
o‘tkazib turish.

4.	 Barcha fakultetlar talabalari o‘qiydigan binolar va yotoqxonalarda “Ma’naviyat va ma’rifat” xonala-
rini tashkil etib, ularni jihozlash. Oliy ta’lim muassasalari va yotoqxonalarning asosiy kirish 
joylarida, kutubxona va o‘quv zallarida xalqimizning ma’naviy boyligini hamda ma’rifatliligini 
tarannum etuvchi “Yuksak ma’naviyat va ma’rifatlilik – mustaqil kelajagimiz garovi” mavzusida 
kitoblar va plakatlar ko‘rgazmasini tashkil qilish.

5.	 Respublika “Ma’naviyat va ma’rifat” kengashi va uning joylardagi tashkilotlari bilan hamkorlikda 
universitetda muntazam ravishda kitob savdosini tashkil etib turish.

6.	 Ixtisosligi yaqin o‘quv yurtlari ma’naviyat va ma’rifat ishlari bo‘yicha prorektorlari, bo‘lim bosh-
liqlari, metodistlar va fakultetlar dekanlarining shu soha bo‘yicha muovinlari ishtirokida muntazam 
ravishda amalga oshirilayotgan ishlar, tajribalar va vazifalar yuzasidan seminarlar hamda anju-
manlar o‘tkazib borish.

Oliy o‘quv yurtlari, akademik litseylar, kasb-hunar kollejlari, o‘rta umumta’lim maktablari va ishlab chiqarish 
korxonalarida tashkil qilinayotgan “Ma’naviyat maskani” shunchaki xo‘jako‘rsinga yoki ko‘z-ko‘z qilish uchun 
emas, balki sof ma’naviy va ma’rifiy ishlar natijasi o‘laroq vujudga kelishi kerak. Kuzatishlar shuni ko‘rsatmoq­
daki, “Ma’naviyat maskani”da faqatgina ayrim tadbir va yig‘ilishlar o‘tkazilib, boshqa paytlarda yopib qo‘yil­
moqda. Albatta, “Ma’naviyat maskani”ni bunday tashkil etish to‘g‘ri emas. Fikrimizcha, “Ma’naviyat maskani” 
har bir jamoaning yuzi bo‘lishi va jamoaning har bir a’zosi u yerdan ma’naviy ozuqa olishi lozim.

“Ma’naviyat maskani”ni tashkil etish uchun butun mamlakatimizda yagona andoza bo‘lishi kerakmi?

“Ma’naviyat maskani”ni tashkil etish masalasiga nuqtayi nazardan qaralganda, yagona andoza zarur. Biroq 
mazmuni jihatidan yagona andozaning bo‘lishi shart emas. Chunki har bir maktab, akademik litsey, kasb-hunar 
kolleji va oliy ta’lim muassasasi yoki tashkilot o‘z imkoniyati va faoliyat yo‘nalishidan kelib chiqib, mazmunan 
rang-barang “Ma’naviyat maskanlari”ni tashkil etishi maqsadga muvofiq.

Shunga qaramay, har qanday “Ma’naviyat maskani” umumiy talablarga javob berishi kerak.
Albatta, ushbu masala har bir jamoaning ixtiyoridagi ish. Ammo ko‘pgina jamoalarda joy masalasi muammo 

bo‘lishi ham mumkin. Шу nuqtayi nazardan biz o‘z tavsiyalarimizni berishni ma’qul topdik:

1.	 Oliy o‘quv yurtlari, akademik litseylar, kasb-hunar kollejlari va maktablarda “Ma’naviyat maskani”ni kutub­
xonaning qiroatxonasi (o‘quv zali) yoki ma’ruza zallaridan birida tashkil etish maqsadga muvofiq bo‘ladi. 
Biroq bu xonaning keng va yorug‘ bo‘lishiga alohida e’tibor berish kerak.

2.	 Barcha vazirliklar, davlat qo‘mitalari, uyushmalar, korporatsiyalar, konsernlar, kompaniyalar, birlashmalar, 
banklar, muassasalar va ishlab chiqarish korxonalarining majlislar zalida tashkil etilsa, maqsadga muvofiq 
bo‘ladi.

“Ma’naviyat maskanlari”ni jihozlashda, asosan, quyidagilarga e’tibor berish lozim:

•	 O‘zbekiston Respublikasining Davlat ramzlari (Bayroq, Gerb, Madhiya) va ularning to‘liq tasnifi;

•	 siyosiy-huquqiy qadriyatlarimiz (mamlakat xaritasi, Konstitutsiyamiz hamda milliy valyutamizni ifodalovchi 
lavhalar);

•	 ma’naviy-ma’rifiy islohotlarga oid farmonlar, farmoyishlar, qonunlar va qarorlar jamlanmasi;

•	 mustaqillik va ma’naviy-ma’rifiy islohotlarga oid O‘zbekiston Respublikasining birinchi Prezidenti Islom 
Karimov hamda amaldagi Prezidentimiz Shavkat Mirziyoyevlarning asarlari va ularning qisqacha annotat-
siyasi;

•	 milliy ma’naviyatimizning zabardast vakillari siymolari aks ettirilgan suratlar hamda ularning donishman-
dona fikrlaridan namunalar;

•	 xalqimizning madaniy merosi, an’analari va udumlarini aks ettiruvchi ko‘rgazmalar;

•	 Respublika Ma’naviyat va ma’rifat Kengashi nashrlari, “Tafakkur” va “Jahon adabiyoti” jurnallarining barcha 
sonlari;

•	 “Ma’naviyat” nashriyotida chop etilgan asosiy kitoblar;

•	 “Tarbiya”ga doir darslik va qo‘llanmalar, asosiy gazeta hamda jurnallar to‘plami;

•	 diniy-axloqiy kitoblar, mazkur jamoa a’zolarining aql-salohiyati va nafosatini ifoda etuvchi namunalar.

“Tarbiya” darslarida hamda “Ma’naviyat kunlari”da doimo og‘zaki bayon qilish uslubidan foydalanavermay, 
videojamlanma vositasida darslar tashkil etish juda katta samara bergan bo‘lar edi. To‘g‘ri, ushbu yangilik 
akademik litseylar, kasb-hunar kollejlari va oliy o‘quv yurtlarida moliyaviy mablag‘ talab etadi. Bunday muammoni 
homiylar va o‘ziga baquvvat ishlab chiqarish korxonalari yordamida hal etish mumkin. Madaniy meros, urf-odat, 
an’ana va qadriyatlarimizni ifoda etuvchi videotasmalar “Ma’naviyat va ma’rifat” markazi, “Oltin meros” hamda 
“Mahalla” jamg‘armalarining joylardagi bo‘limlari, shuningdek, tuman xalq ta’limi metodistlari bilan hamkorlikda 
tayyorlansa, maqsadga muvofiq bo‘ladi. “Ma’naviyat maskani”da videojamlanmani tashkil etish yosh avlodning 
ma’naviy tarbiyasida muhim ahamiyat kasb etadi.

“Davlatchiligimiz tarixining qaysi bir davrini olib qaramaylik, Vatan timsollari aziz va muqaddas sanalgan. 
Har bir davrda ham davlat ramzlari va timsollari shunchaki siyosatni amalga oshirish vositasi bo‘libgina qolmay, 
balki juda katta ijtimoiy-ma’naviy ahamiyat kasb etgan. Xalqimizning mustaqil va mustahkam davlat barpo 
etish g‘oyasi, salohiyati va umuminsoniy qadriyatlarga sodiqligi, eng avvalo, davlat ramzlari va timsollarida o‘z 
ifodasini topgan”.

O‘qituvchilar va o‘quvchilar bilan o‘tkaziladigan ma’rifiy ishlar
1.	 Barcha fanlarni o‘qitishda ta’lim jarayonida asosiy e’tiborni talabalarni ma’naviyatli va ma’rifatli qilib tarbi-

yalashga qaratish.
2.	 Har o‘quv yilining sentyabr oyida birinchi bosqich o‘quvchilariga mustaqillik tamoyillarini chuqur singdirish 

maqsadida mustaqillik ramzlariga bag‘ishlangan qo‘shimcha darslar (10–20 soat) tashkil etish. (Mazkur 
darslarni ijtimoiy fanlar va adabiyot fanlari o‘qituvchilari o‘tkazsalar, maqsadga muvofiq bo‘lar edi.)

3.	 Barcha talabalar uchun har chorshanba kuni darsdan so‘ng muntazam o‘tkazib turiladigan quyidagi 
ma’naviy-ma’rifiy o‘quvlarni tashkil qilish:

•	 1- chorshanba – Prezidentimiz asarlari va nutqlarini o‘rganish;
•	 2- chorshanba – Prezident farmonlari, Hukumat qarorlari va respublika qonunlarini o‘rganish;
•	 3- chorshanba – axloqiy-ma’rifiy o‘quvlar (bunda Qur’oni karim, hadis va din ilmining ko‘zga ko‘ringan 

namoyandalari asarlaridan ham keng foydalanish);
•	 4- chorshanba – bozor iqtisodiyoti munosabatlari o‘quvi.

Ushbu o‘quvlar tasdiqlangan jadval asosida tarix, falsafa, iqtisodiy nazariya, siyosatshunoslik, etika va 
estetika, odobnoma, huquq kafedralari professor-o‘qituvchilarini to‘liq jalb qilgan holda, Qur’oni karim, hadis 
ilmi hamda islom tarixini yaxshi biladigan mutaxassislar ishtirokida o‘tkaziladi.
4.	 Barcha o‘qituvchilar uchun har oyning juma kunlarida muntazam ravishda quyidagi ma’naviy-ma’rifiy 

o‘quvlarni tashkil qilish:
a)	 Mustaqillik darslari (Prezident asarlari, nutqlari, farmonlari, qarorlari va qonunlarini o‘rganish);
b)	 bozor iqtisodiyoti munosabatlari;
d)	 ma’naviyat darsi (talabalarga o‘qilayotgan ma’naviyat asoslari bo‘yicha, shuningdek, islom tarixi va 

qonun-qoidalarini yaxshi biladigan mutaxassislarni ham jalb etgan holda);
e)	 sharq pedagogikasi;
f)	 sharq falsafasi.

Ta’lim muassasasi miqyosida ma’naviyat va ma’rifat ishlari reja hamda tadbirlarini tuzish va ularni amalga 
oshirishda yana quyidagi vazifalarga e’tibor qaratish muhimdir:
•	 o‘quv-tarbiyaviy ishlarni yuksak darajada tashkil qilish, o‘quvchilar va talabalar dunyoqarashini kengay­

tirish maqsadida har bir fanni ma’naviy-ma’rifiy ruhda o‘qitish;
•	 talabalar yotoqxonalariga biriktirilgan ijtimoiy va umumiy oliy ta’lim muassasasi kafedralari tomonidan 

ma’naviy-ma’rifiy va tarbiyaviy ish rejalari muhokama qilinib, ularning bajarilishini nazorat qilish;
•	 mustaqillik va ma’naviyat mavzularida seminarlar tashkil etish;
•	 tarixiy yodgorliklar, ma’rifiy maskanlar, san’at koshonalari hamda mustaqillik davrida qad ko‘targan inshoot-

larga o‘quvchi-yoshlar va talabalarning ekskursiyalarini tashkil etish;
•	 mamlakatimiz siyosatining ustuvor yo‘nalishlari bilan tanishtirishga yo‘naltirilgan to‘garaklar faoliyatini 

jonlantirish;
•	 “Siyosiy bilimdon”, “Eng yosh faol siyosiy targ‘ibotchi” tadbirlarini o‘tkazish jarayonida ishtirokchilarning 

ma’naviy-ma’rifiy, siyosiy va tarbiyaviy ishlardagi faolligiga e’tibor qaratish;
•	 ijtimoiy fanlar o‘qituvchilari va xotin-qizlar uyushmasi hamkorligida talabalar o‘rtasida “Men bo‘lajak saylov-

chiman” mavzusida davra suhbatlari o‘tkazish;
•	 barcha kurs va guruhlarda “Vatan tarixini bilmay turib, uni to‘la sevib bo‘lmaydi”, “Vatan ostonadan boshla-

nadi” mavzularida davra suhbatlari, viktorinalar va ilmiy-tarbiyaviy soatlar tashkil etish;
•	 harbiy-sport to‘garaklari ishlarini yanada jonlantirish, guruhlarda mardlik va jasurlik darslarini o‘tkazish;
•	 maktablar hamda mahallalarda “Konstitutsiyamizni o‘rganamiz”, “Yoshlar – jamiyatning faol ishtirokchisi” 

kabi mavzularda suhbatlar, uchrashuvlar va ilmiy-amaliy anjumanlar tashkil etish;
•	 jamoa yoshlarining umuminsoniy va milliy qadriyatlar asosida ma’naviy, iqtisodiy, huquqiy, ekologik, 

mehnat va estetik madaniyatini shakllantirish maqsadida taniqli san’atkorlar, huquqshunoslar, ta’lim va 
fan arboblari, mehnat faxriylari hamda sog‘liqni saqlash xodimlari bilan ijodiy kechalar va uchrashuvlar 
uyushtirish;

•	 talaba qizlar ongini umuminsoniy va ma’naviy qadriyatlar, milliy istiqlol va mustaqillik mafkurasi asosida 
shakllantirish hamda ularning oila va jamiyat ishlaridagi faolligini oshirish maqsadida ta’lim muassasasida 
“Liderlar klubi” faoliyatini yanada jonlantirish;

•	 ma’naviyat va ma’rifat sohasidagi yangiliklardan muntazam xabardor bo‘lib borish maqsadida jurnal va 
gazetalarga obuna bo‘lishni tashkil etish;

•	 milliy mafkura va yoshlar tarbiyasi mavzusida universitet (ta’lim muassasasi) professor-o‘qituvchilarining 
nazariy konferensiyasini o‘tkazish;

•	 milliy udumlarimizdan bo‘lgan “ustoz va shogirdlik” tizimi mohiyatini chuqur o‘rganish asosida profes-
sor-o‘qituvchilar va talabalar o‘rtasida “ustoz-shogirdlik” tizimini yo‘lga qo‘yish.

Bularning barchasi ma’naviy va ma’rifiy ishlarning mazmuni hamda yo‘nalishini anglatuvchi tadbirlardir. 
Zero, o‘quv yurtlari talabalari orasida amalga oshiriladigan ma’naviy-ma’rifiy ishlarni shartli ravishda bir necha 
majmua (bloklar)ga ajratish mumkin. Ana shu majmualar asosida tuzilgan rejalar yoshlarga ma’naviy tarbiya 
berish darajasini ko‘rsatuvchi mezon hisoblanadi. Mazkur majmualarning, masalan, birinchisi talaba-yoshlarning 
bilim doirasi, umummadaniyati va saviyasini yuksaltirishga qaratilgan viktorinalar, guruhlararo va kurslararo 
bilimdonlik hamda zukkolik musobaqalarini o‘tkazishni o‘z ichiga oladi. Bunda tashkilotchilar Vatanimiz, qardosh 
xalqlar, umumjahon adabiyoti va san’atiga oid savollar tuzib, ishtirokchilarning bilimlarini sinovdan o‘tkazadilar 
hamda g‘oliblarga tantanali tarzda sovrinlar topshiradilar. Bunday tadbirlar ishtirokchilarni faqat rag‘batlantirish 
bilan cheklanmasligi, balki tengdoshlari orasida havas uyg‘otishi, “Men ham shunday bo‘la olamanmi?” degan 
intilishni shakllantirishi, g‘oliblarni tantanali taqdirlash orqali boshqalarda ham shunday marralarni ko‘zlash 
istagini uyg‘otishi lozim.

XULOSA VA TAKLIFLAR
Bir gap bilan aytganda, bilag‘onlikni va zukkolikni talab etuvchi viktorina hamda musobaqa kabi tadbirlar 

ma’naviyat va ma’rifatni ulug‘lovchi katta tashviqiy ahamiyatga ega bo‘lishi lozim. Agar, bordiyu, bunday tadbirlar 
xorijiy tillarni bilish musobaqalariga mo‘ljallangan bo‘lsa, yanada maqsadga muvofiq bo‘lar edi. Chunki hozirgi 
paytda xorijiy tillarni mukammal o‘rganmasdan turib, chinakam va barkamol inson sanalish qiyin bo‘lib qoldi. Bu 
zamonamizning talabi, davr ehtiyojidir.

Mustaqillikning dastlabki yillaridan boshlab, davlat siyosatining asosiy yo‘nalishlaridan biri til bilan bir 
qatorda milliy ma’naviyatni rivojlantirish masalasi bo‘lib kelgan. Shu sababli ham O‘zbekistonning demokratik 
jarayonlarga siyosiy rivoj berishi “demokratiyani joriy etishga majburlash” emas, aksincha, tadrijiy ravishda 
milliy qadriyatlarni tiklash, turli xalqlar va millatlar o‘rtasida huquqiy hamda siyosiy madaniyatni shakllantirishga 
qaratilgan edi.

Ma’naviy va ma’rifiy ishlar yuzasidan o‘tkaziladigan tadbirlarning muayyan majmui xalqimizning tarixi, 
urf-odatlari va rasm-rusumlari asosida tayyorlanib, talaba-yoshlarda milliy qadriyatlarga hurmat uyg‘otish 
ruhida tashkil etilishi muhimdir. Shu bilan birga, milliy o‘ziga xoslikka haddan tashqari e’tibor qaratib, boshqa 
millatlarning an’analari va urf-odatlarini kamsitish yoki behurmat qilishga mutlaqo yo‘l qo‘yib bo‘lmaydi. Milliy 
qadriyatlar asosida tashkil etiladigan tadbirlar umuminsoniy qadriyatlar bag‘rida, ular bilan ichki va uzviy 
aloqadorlikda o‘tkazilishi lozim. Jumladan, xalqimizning to‘ylari haqida so‘z borganda, tarixan bir hududda 
yonma-yon yashab kelgan, hozirgi kunda Respublikamizda bahamjihat istiqomat qilayotgan turli millat va 
elatlarning to‘ylari bilan qiyoslash orqali, boshqa millat va elatlarning urf-odatlariga nisbatan ham hurmat 
hissini uyg‘otish maqsadga muvofiqdir. Ayni paytda, xalqimizning to‘ylaridagi ayrim nomaqbul jihatlar, xususan, 
ortiqcha sarf-xarajatlar, keragidan ziyod hasham va shuhrat qozonish maqsadidagi “behuda bel sindirishga” 
urinishlarni tanqidiy baholashga ham ma’lum darajada e’tibor qaratilishi lozim. Natijada, bunday tadbirlarning 
ma’rifiy jihati yanada kuchayadi.

Talaba-yoshlarga harbiy-vatanparvarlik, milliy qadriyatlar hamda ona Vatanni ulug‘lashga yo‘naltirilgan 
ko‘rik-tanlovlar, viktorinalar, kechalar va munozaralar kabi tadbirlarni tashkil etish mumkin. Bunday tadbirlarning 
xilma-xil bo‘lishi katta ahamiyatga ega. Shu bois ma’naviy-ma’rifiy ishlar rejasi tuzilayotganda talaba-yoshlarning 
xohish-istaklarini ham inobatga olish maqsadga muvofiqdir. Buning uchun “Siz joriy yilda ma’naviy va ma’rifiy 
mavzularda qanday tadbirlar o‘tkazilishini istardingiz?” degan savol asosida so‘rovnoma o‘tkazish foydali 
bo‘ladi. Umuman olganda, talaba-yoshlar orasida ma’naviy-ma’rifiy ishlarni rejalashtirish va amalga oshirish 
ham maroqli, ham mas’uliyatli vazifa bo‘lib, bunda tashkilotchilarning izlanuvchanligi va topqirligi muhim omil 
hisoblanadi.

Foydalanilgan adabiyotlar ro‘yxati:
1.	 O‘zbekiston Respublikasi Prezidentining “Qonun hujjatlarini tarqatish tizimini tubdan takomillashtirish chora-tadbirlari 

to‘g‘risida”gi Qarori // Xalq so‘zi, 2017- yil 9- fevral. – № 29 (6723).
2.	 E. Kurbanov. Yangi O‘zbekistonda demokratik islohotlarning nazariy-siyosiy evolyutsiyasi // https://ijtimoiy.uz/2191/, 

2023.
3.	 Taraqqiyotning o‘zbek modeli. – T.: “Ijod dunyosi”, 2002- yil.
4.	 Yangi O‘zbekistonning barpo bo‘lishi: islohotlarning birinchi bosqichi natijalari va keyingi taraqqiyot vazifalari // Inson 

huquqlari bo‘yicha O‘zbekiston Milliy markazi, 2023- yil. http://pravacheloveka.uz/oz.
5.	 Nazirov, M. O‘zbekistondagi siyosiy o‘zgarishlarning Markaziy Osiyoning barqaror rivojlanishiga ta’siri // Oriental 

Renaissance: Innovative, Educational, Natural and Social Sciences, VOLUME 1 | ISSUE 11, 2021.
6.	 “O‘zbekiston Respublikasini yanada rivojlantirish bo‘yicha Harakatlar strategiyasi to‘g‘risida”gi O‘zbekiston Respub-

likasi Prezidentining Farmoni. – Rasmiy nashr. Tashkent: Adolat, 2017, 112 b.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

